Кĕрхи уяв
(Уяв сценарийĕ, 3-мĕш класс валли)

Тĕллевсем: 1) кĕркунне çинчен вĕреннине çирĕплетесси, çав вăхăтăн илемне туйма, курма, ăна сыхлама, упрама вĕрентесси; 
2) çут çанталăка юратас туйăма вăйлатасси, ачасене хăйсене çут çанталăк тусĕсем пулма вĕрентесси; 
3) ачасен ăслайĕсене, пултарулăхĕпе тавра курăмне аталантарасси.

Кирлĕ хатĕрсем: компьютер, «Кĕркунне çитрĕ» презентаци, çулталăкăн кĕркунне вăхăтне сăнлакан ÿкерчĕксем.

Класа çулталăкăн кĕркунне вăхăтне сăнлакан ÿкерчĕксем çакса хунă. Кĕркунне çинчен юрă янăрать.
Ертсе пыракан. Сывă-и, ачасем, хаклă хăнасем! Паян эпир сирĕнпе кунта кĕрхи уява паллă тума пуçтарăнтăмăр. Акă ĕнтĕ çуллахи ăшă, хĕвеллĕ çанталăк сисĕнмесĕрех иртсе пырать. Тинкерсе пăхăр-ха: тăван тавралăхăн сăнĕ урăхларах ĕнтĕ. Йывăçсенчен чылайăшĕ сарă, хĕрлĕ, кĕрен, хăмăр сăрăсемпе илемленсе пыраççĕ. Ку вăл каçхи сивĕсен ĕçĕ. 
Çапла, таврара сентябрь – авăн уйăхĕ - хуçаланать. Кĕр пуçламăшĕ, çуллахи кунсемпе сывпуллашни, - тетпĕр эпир ăна. Улăхсемпе çарансенче текех чечексем те çуллахи пек йышлă мар ĕнтĕ. Вăрмансемпе садсем çуллахи пек нумай сас-чĕвлĕ мар ĕнтĕ: кайăк-кĕшĕк юрри сахалрах янăрать. Ачасем, мĕншĕн вăрманта кайăксен сасси илтĕнмест-ши?

Ачасем. Кайăксем кăнтăралла вĕçсе каяççĕ.
Ертсе пыракан. Эсир вĕсен ячĕсене пĕлетĕр-и?

Ачасем. Кураксем, тăрнасем, чĕкеçсем, шăнкăрчсем, хур-кăвакалсем…
Ертсе пыракан. Тĕрĕс. Кайăксем халлĕхе апатран аптрамаççĕ-ха. Вăрман пуян. Пилешпе палан, шăлан аякранах хĕп-хĕрлĕ курăнса лараççĕ. Илемлĕ те тулăх та кĕрхи кунсем.
«Палансем» юрра юрлаççĕ. Сăвви Ю.Петровăн, кĕвви Г.Лебедевăн.

1. Кăрлатса иртеççĕ тăрнасем çÿлтен.

«Сывă юлăр, - теççĕ, - эпир киличчен. (2 хут)
2. Кантăк пек кăваккăн курăнать тÿпе.

Палансен сапакĕ ялкăшать вут пек. (2 хут)
3. Тăп тăрсам, ан шуйăх, - вĕтлĕх çывăхне

Анчĕ ушкăн уйăп çырласем патне. (2 хут)

4. Вут пек ялкăшаççĕ пиçнĕ палансем.

Вĕсене хыпаççĕ капăр кайăксем. (2 хут)
Ертсе пыракан. Илемлĕ те, тулăх та кĕрхи кунсем. Вĕсем халăха тĕрлĕ çимĕçсем парнелеççĕ. Эсир пĕлетĕр-и кĕрхи çимĕçсене?

Ачасем. Пан улми, кăшман, сухан, çĕр улми, купăста...

Ертсе пыракан. Халăхра ку вăхăта «ылтăн кĕркунне», «кĕр мăнтăрĕ» тесе хисеплеççĕ. Ачасем, эпĕ сирĕн хушăра чи хаклă хăнана курмастăп. Кам-ши вăл?

Ачасем. Кĕркунне.

Ертсе пыракан. Атьăр-ха ăна чĕнер. Пурте пĕрле: «Кĕркунне!».

Çулçăсемпе пĕрле Кĕркунне кĕрет. Çулçăсем хăйсен ташшине ташласа параççĕ. 
Кĕркунне. Ачасем, мĕнле эсир пурте илемлĕ. Мана кĕтсе сăвăсем вĕреннĕ пуль-ха.

Ачасем Кĕркуннене сăвăсем каласа параççĕ.
1- мĕш ача:  Кĕркунне, кĕркунне,

Çитрĕ пирĕн енне.

Йывăçсен çулçисем,

Саралса çитнисем,

Тăкăнаççĕ хуллен,

Эрешлеççĕ хитрен

Сукмака, çĕр питне, 

Çурт-йĕрсем хушшине.
 2- мĕш ача: Кантăка, туссем, яр уçăр:

Янкăр кун тулта çиçет:

Çыру евĕр сарă çулçă

Урамра ирех вĕçет.
 3-мĕш ача:  Ушкăн-ушкăн кайăксем

Мал енне васкаççĕ.

Йывăçсен те çулçисем

Куллен çаралаççĕ.
4-мĕш ача: Сарăлса пăхмасть хĕвел, 

Сивĕтет çанталăк.

Кĕрĕ шартлама хĕле

Кĕç уçас пек алăк.
5-мĕш ача: Çумăр çăвать, çил вĕрет

Сарă çулçа вĕçтерет.

Сар мăйăр пек кĕркуннене

Савса кĕтсе илер-и?

6-мĕш ача: Саралать пахчи те сачĕ, 

Хĕм сапать пилеш, 

Чăрăш çеç тĕсне хăварчĕ
Тĕрĕс-тĕкелех.
7-мĕш ача: Пуç çине хыр пăрахасшăн

Хăмăр йĕкелне.

Ачашлать хĕвел йăвашшăн

Пуш пахчасене.

8-мĕш ача: Ӳкрĕ те тăм çĕр çине – 

Çитрĕ ылтăн кĕркунне.

Вĕл вĕçеççĕ çулçăсем,

Калăн, сарă кайăксем.
9-мĕш ача: Янкăр тăрă тÿпере,

Вĕçсĕр-хĕрсĕр ирĕкре

Вăрăм мăйлă тăрнасен

Илтĕнеççĕ сассисем.
10-мĕш ача:  Шăнтать ĕнтĕ кунсерен,

Çитрĕ ĕнтĕ кĕркунне.

Вĕçен кайăк сассинчен

Хуйхă кĕрет чĕрене.

Карти-карти кайăксем

Вĕçрĕç тинĕс леш енне.

Хывнă ĕнтĕ йывăçсем

Пурте сарă тумтирне.
11-мĕш ача:  Кĕркунне, кĕркунне

Пуç таять ĕçчене:

Уйсенчен, хирсенчен, 

Çаралан садсенчен

Сар хăмла, çĕр улми, 

Хĕп-хĕрлех пан улми

Пуçтаратпăр паян

Савăнса кăмăлтан.

Ачасем чăваш халăх юррине «Пахчи-пахчи» юрлаççĕ.
1. Пахчи, пахчи, çырла пахчи,

Çырла çисе ÿсрĕмĕр,

Эх, ÿсрĕмĕр.

Çампа хĕрлĕ пултăмăр.

2.Пахчи, пахчи, палан пахчи,

Палан çисе ÿсрĕмĕр,

       Эх, ÿсрĕмĕр,

Çампа паллă пултăмăр.

3. Пахчи, пахчи, хăяр пахчи,

 Хăяр çисе ÿсрĕмĕр,

 Эх, ÿсрĕмĕр,

 Çампа хаяр пултăмăр.

4. Пахчи, пахчи, мăйăр пахчи,

      Мăйăр çисе ÿсрĕмĕр,

      Эх, ÿсрĕмĕр,

          Çампа сарă пултăмăр.
12- мĕш ача: Ачасем шкул пахчине
Тем те акнă, лартнă.

Ешĕлкке йăрансене 

Вĕсем пит юратнă.

13- мĕш ача: Тăприне кăпкалатса,

Хăварман çум-курăк.

Çимĕçсем çеç – тап-таса

Ларĕç, килсе кур ак!

14- мĕш ача: Ирĕн-каçăн ăмăртсах

Маттурсем шыв йăтнă:

Çимĕç ÿстĕр хăвăртрах,

Çимĕç пултăр тутлă.

15- мĕш ача: Акă çитрĕ кĕркунне,

Çитрĕ савнăç мар-и!

Савăнса шкул пахчине

Халь кĕрсе курар-и?

16- мĕш ача: Шав-шавлаççĕ ачасем:

- Чи тутлийĕ камăн?

-Эх, парка та çимĕçсем !
- Кишĕр! Çарăк! Кавăн!

17- мĕш ача: …Хĕр ачи, арçын ачи

Чарăна пĕлмеççĕ.

Ĕнтĕ пурте: «Чи те чи,

Чи тутли мĕн?» - теççĕ.

Илтрĕ те вĕрентекен.

Ак мĕн терĕ ун çинчен:

- Пурте пĕлме тивĕç, 

Чи тутли вăл çĕр çинче

Ху ÿстернĕ çимĕç!

Ачасем ушкăнпа харăс: «Кĕрхи кун – тутă кун».
Ертсе пыракан. Халĕ эпир сирĕнпе кĕркунне пуянлăхĕ çинчен, пахча - çимĕçсем çинчен калакан тупмалли юмахсен тупсăмĕсене тупăпăр.
Кĕркунне ачасене тупмалли юмахсем парать.

1. Ши! кайрĕ, пи! кайрĕ,

Çÿле кайрĕ- çăмарта турĕ. (Хăмла)

2. Арăк мар, çарăк мар,

Çулçи ешĕл – милĕк мар. (Кишĕр)

3. Пĕр пÿртре пин çын пурăнать, кĕме-тухма шăтăк çук. (Хăяр)

4. Кукăр-макăр турат пур, турат çинче кукăль пур, кукăлĕнче – çăмарта. (Пăрçа)

5. Мăн хуранăн пăтти йÿçĕ. (Йĕкел)

6. Шалта тимĕр, тулта нимĕр. (Çĕмĕрт çырли)

7. Пĕчĕк хуранăн пăтти тутлă. (Мăйăр)

8. Юнĕ пур та чунĕ çук. (Палан)

9. Куçран пăхсан макăртать. (Сухан)

10. Пĕчĕкçеççĕ кинĕм пур, пин хут кĕпе тăхăнать. (Купăста)

11. Мучийĕ шалта, сухалĕ тулта. (Кăшман)

Ертсе пыракан. Маттур, ачасем. Эсир пахча - çимĕçсене пухса кĕртнĕ çĕрте аçăр-аннĕрсене пулăшни тÿрех сисĕнет. 
Кĕркунне. Ачасем, тен эсир ывăнса та çитрĕр пуль. Айтăр вăйă выляр. Эсир çулçăсене паллатăр-и? Эпĕ сире валли тĕрлĕ тĕслĕ çулçăсем илсе килтĕм. Сирĕн вĕсен ячĕсене пĕлмелле. 

Кĕркунне çулçăсем кăтартать. Ачасем вĕсен ячĕсене калаççĕ. Тĕрĕс хуравлакансене пан улми парса хавхалантарать.
Кĕркунне. Тавтапуç сире, ачасем, хаваслă уявра савăнтарнăшăн. Манăн кайма вăхăт çитрĕ. Уява вĕçлесе пырар пуль. Юлашкинчен пурте пĕрле кĕркунне çинчен юрă юрлар.

Ачасем «Кĕркунне» юрă юрлаççĕ. Н Химетов çырнă «Çуркунне» юрă кĕввипе.
1. Мĕн тери хитре кĕрхи кунсем:

Саралаççĕ йывăç çулçисем,

Кăнтăра вĕçеççĕ кайăксем,

Шкулалла утаççĕ ачасем.

Хушса юрламалли:  Кĕркунне, кĕркунне, кĕркунне

Шăратмаççĕ кайăксем юррисене.

Кĕркунне, кĕркунне, кĕркунне

Пур пĕрех хавас чун чĕрере.

2. Мĕн тери пуян кĕрхи кунсем,
Тырăпа тулаççĕ пÿлмесем,

Пухăнаççĕ пахча-çимĕçсем –

Савăнаççĕ ялти ĕçченсем. 

Хушса юрламалли.

3. Мĕн тери хавас кĕрхи кунсем

Пухăнсан пĕрле тус-тантăшсем.

Шăкăл-шăкăл калаçса ларса

Ырлăх-сывлăх пĕр-пĕрне сунсан.

Хушса юрламалли. 

Çакăн хыççăн Кĕркунне ачасене кĕрхи çимĕçсене парать те (пан улми, груша) ачасемпе сывпуллашса тухса каять.

Захарова Галина Валентиновна 

Йĕпреç районĕнчи  Эйпеçри пĕтĕмĕшле пĕлÿ паракан вăтам

                                                                шкулта кĕçĕн классене вĕрентекен
